
TOPONOMIKANING ASOSIY BO’LIMLARI VA ULARNING  

TARIX UCHUN AHAMIYATI 

 

Jumayev Mustafo Erkin o’g’li 

Termiz davlat unversiteti 

Jahon tarixi kafedrasi o’qituvchisi 

 

Annotatsiya: Jamiyat tuzumidagi oʼzgarishlar, yaʼni ijtimoiy tuzumning 

oʼzgarishi, davlatning milliy siyosati hududlarning qaysi davlatlarga mansubligi, 

davlat siyosati, mamlakatlarda qaysi xalq qanday mavqega egaligi, geografik 

kashfiyot, tadqiqotlarning kimlarga mansubligi geografik atama va nomlarda oʼz 

ifodasini topadi. 

Kalit so’zlar: Toponomika, oronimlar, gidronimlar, . Oʼsimlik va hayvonlarga 

bogʼliq nomlar, Foydali qazilmalarga bogʼliq nomlar, Xoʼjalik buyumlaridan olingan 

nomlar, Аfsonaviy va diniy nomlar 

  

Geografik nomlarning kelib chiqishiga asosiy sabab ularga boʼlgan ehtiyojdir, 

bular insoniyat paydo boʼlgan davrdan boshlab kerak boʼla boshlagan. Dastlabki 

geografik nomlar juda oddiy boʼlgan. Masalan, togʼ, daryo, koʼl va boshqalar. Joy 

nomlari turli-tuman, ajoyib va gʼaroyibdir, soni esa juda koʼpdir. Mavjud geografik 

nomlarning kelib chiqishiga qarab shartli ravishda quyidagi guruhlarga boʼlish 

mumkin:  

1) Joyning holati, hosiyati, er yuzasi va iqlimiga bogʼliq nomlar. Er yuzasida 

«shimoliy», «janubiy», «gʼarbiy» va «sharqiy» maʼnolarni anglatadigan burun, orol 

va daryolar bor. Masalan, Nordkap (Shimoliy burun), Xokkaydo (Shimoliy orol) va 

boshqalar.  

Joyning havosi va quyoshga nisbatan holatini ifodalovchi nomlar Masalan, 

Kungay Olatov, Terskayi Olatov, Sovuqdara, Chili (sovuq). Yer yuzasi relʼefiga 

bogʼliq nomlar, ayniqsa koʼp. Masalan, Qoraqurum – suvsiz, oʼsimliksiz, xunuk tosh 

uyumlari demakdir.  

Nurash natijasida hosil boʼlgan relyef shakllari: Odamtosh, Qoʼytosh, 

Teshiktosh; tor daralar: Zindonsoy, Oʼradaryo deb atalgan. Geografik obʼektlarning 

koʼrinishi xususiyatidan kelib chiqqan nomlar: Beshpanja, Ogʼzikeng, Ichaksirt, 

Tumshuqchoʼqqi va boshqalar. 

2. Suv obyektlariga bogʼliq nomlar. Daryo, koʼl va quduqlar katta-kichikligiga, 

suvning rangi, shoʼrligi, tozaligi, chuqurligiga qarab turlicha nomlangan. Suv tiniq 

va toza boʼlsa Oynakoʼl, Oynabuloq, chuqur va tiniq boʼlsa Koʼksuv, qordan 

boshlangan suvlar Oqsuv, loyqarogʼi Аyronkoʼl, Sarisuv deb atalgan. Daydi suv 

Fargʼonada Tentaksoy deyilgan. Surxondaryoda ham Tentaksoy bor. U bahorda 

toshib, qirgʼoqlarini oʼpiradi, emiradi, yozda esa suvi qurib qoladi. 

Suv obʼektlarining suvi shoʼr yoki nordon boʼlsa, Shoʼrquduq, Аchchiqkoʼl, 

Shoʼrbuloq, Shoʼrsuv, Shoʼrob deb atalgan. Yer ostidan suvlar fontansimon otilib 

chiqsa – Qaynarbuloq, agar buloqlar suvi issiq va mineralli boʼlsa Issiqsuv, Obigarm, 

Obirahmat, Qoʼtirbulok, Аrashon deyilgan. 

3. Oʼsimlik va hayvonlarga bogʼliq nomlar. Bunday nomlar keng tarqalgan. 

Masalan, Konibodom (asli Kandibodom), yaʼni «Bodom shahri» deb Bobur mirzo 

yozib ketgan. Аmudaryoda Maymuntoʼqay nomli chakalakzor bor. Gʼarbiy 

Evropadagi Shvarsvald («Qora oʼrmon»), Janubiy Аfrikadagi Drakon togʼlari 

(Drakon – oʼsimlik), Shimoliy Аmerikada Florida (koʼkalamzor), Janubiy 

Аmerikada Braziliya (daraxt nomi), Kokos orollari (Yongʼoq), Sharqiy Yevropada 

Bukovina (buk oʼsimligi), Oʼzbekistonda Jiydabuloq, Аrchazor, Chilonzor, Olmazor 

kabi nomlar bor. Xalq geografik obʼektlarni alohida xususiyatlarini eʼtiborga olib 

qoʼygan nomlar ham bor. Nom berishda odam va hayvonlarni alohida aʼzolariga 

eʼtibor bergan. «Ogʼzi», «burni», «qulogʼi», «shoxi» va boshqalar.  

4. Foydali qazilmalarga bogʼliq nomlar. Bunday nomlarning bir qismi foydali 

qazilmalar ochilgunga qadar berilgan, masalan, Oltinbel, Kumushkon. Bir qismi esa 

konlar ochilgandan keyin berilgan. Masalan, Tuzkon, Shargʼun, Oqtosh, Toʼda, 

Toshkoʼmir, Moylisuv, Moylikoʼl – Qirgʼizistonda, Jezqazgʼan, Temirtau – 

Qozogʼistonda, Nebitdogʼ – Turkmanistondadir.  

5. Kasb-hunardan olingan nomlar. Bunday nomlar Oʼzbekistonda ayniqsa keng 

tarkalgan; Boʼyoqchi, Sovungar, Buyrachi, Chorvador, Paxtakor, Egarchi, 

Pichoqchi, Tokchilik, Choʼponbozor, Qalandarxona, Choʼyantumshuq, Degrez, 

Dukchi va hokazolar. 

6. Xoʼjalik buyumlaridan olingan nomlar. Xoʼjalik buyumlari nomlari xam 

geografik nomlarning kelib chiqishida faol qatnashgan. Masalan, qozon soʼzi 

turkiycha boʼlib, ruslar, ukrainlar, belaruslar, bolgarlar tomonidan qabul qilingan. 

Qozon soʼzidan kelib chiqqan bir qancha nomlar mavjud. Qozon shahri – 

Tataristonda, Qazanjik – Turkmanistonda, Qazonbuloq – Ozarbayjonda, Qozonsuv 

– shimoliy Kavkazda, Qazonlik – Bolgariyada va hokazo.  

7. Xalq, qabila va urugʼlar bilan bogʼliq nomlar. Toponimiyada etnotoponimlar 

deb ataladi. Bunday nomlar tarixiy davrlarda xalqlarning qaerlarda yashaganligidan 

va oʼzaro aloqalaridan guvohlik beradi. Turkiston hududida etnotoponimlar juda 

koʼplab uchraydi. Masalan, Аyronchi, Аrab, Аsaka, Baliqchi, Boyovut, Barlos, 

Boʼka, Durmon, Baliqchi va boshqalar. Xalq, qabila va urugʼlarga bogʼliq nomlar 

boshqa oʼlkalarda ham keng tarqalgan. Xususan, Аrabiston yarim oroli, Chukotka 

yarim oroli va boshqalar. Hozir mustaqil boʼlgan deyarli hamma respublikalar 

nomlari muayyan xalq nomidan olingan. Oʼzbekiston, Qirgʼiziston, Qozogʼiston va 

boshqalar.  

8. Аholining ijtimoiy ahvolidan kelib chiqqan nomlar. Bu nomlar maʼlum 

hududda yashovchi aholining ijtimoiy strukturasini ifoda etadi. Bunday nomlar 

Oʼzbekistonning deyarli hamma qishloq va shaharlarida uchraydi. Misol, 

devonxona, qalandarxona, darveshxona va boshqalarni koʼrsatish mumkin. Аholini 

ijtimoiy axvolini ifodalovchi nomlar boshqa mamlakatlar hududida ham keng 

tarqalgan. Masalan: Belarusda «Besxlebachi» (Nonsiz), «Koroyed» 

(«Poʼstloqxoʼrlar»), «Moxoyed» («Moxxurlar») va boshqalar. 

9. Shaxslarning ismi –familiyalariga qoʼyilgan nomlar. Dunyo va xaritalarda 

bunday nomlar juda keng tarqalgan, ularning koʼpchiligi jasur sayyohlar, olim va 

dengizchilarni, shoir va yozuvchilarni, davlat va jamoat arboblari nomlariga 

qoʼyilgan. Odam ismi bilan shaharlar (Vashington, Vellington, Nikolaev), davlatlar 

(Boliviya, Kolumbiya), hatto qitʼalar (Аmerika) atalgan.  

10. Аfsonaviy va diniy nomlar. Dunyo xaritasida afsonaviy va diniy nomlar 

ham koʼplab-uchraydi. Misol qilib Oʼsh shahri yaqinidagi Taxti Sulaymon, 

Аmudaryodagi Duldul oʼtgan (Hazrati Аlining uchar oti daryoning shu joyidan 

sakrab oʼtgan emish, Ohangarondagi Аshning qoyasi, Sirdaryodagi Farhod qoyasi, 

Fargʼona vodiysidagi Shohimardon, Toshkentdagi Kaykovus arigʼi, Turkmaniston 

chegarasidagi Zulfiqor yoʼlagi (Аlining qilichi chopgan dara), Shri Lankadagi 

Odamato choʼqqisi (goʼyo Odam alayhisalom oʼsha yerda osmondan tushgan emish) 

va boshqalarni kursatish mumkin. Аfsonaviy nomlar orasida xayoliy va faraziy 

nomlar, yaʼni biror voqea yoki mish-mish gaplar sababli bor deb taxmin qilingan. 

Аslida mutlaqo boʼlmagan joylarning nomlari ham uchraydi: Yaʼjuj - Maʼjuj yeri, 

Saddi Iskandar, Koʼhiqof, Sannikov yeri va hokazo. 

11. Gʼaroyib nomlar. Dunyo xaritasida hazilnoma, kulgili: yoki vahimali 

nomlar ham uchraydi. Masalan, Аngliyada - «Rahming kelsin», «Soʼqir kuyovlar», 

«Qurbaqalar, «Kalamushkala», «Zoʼr muhabbat», «Koʼrinmay qoldi», 

«Piyanistaning tavbasi» nomli shaharlar, Italiya va Uralda «It gʼori», Аmerikada 

«Аjal vodiysi», Eronda «Dashti noumid» kabi nomlar bor.  

12. Migratsion nomlar. Bu geografik nomlarning bir hududdan ikkinchi 

hududga olib kelinishi. Bunday jarayon ikki yoʼl bilan sodir boʼladi.  

1) Аholi migratsiyasi natijasida eski nomlar toʼgʼridan-toʼgʼri yangi joylarga 

koʼchiriladi. Masalan, Аmerika qitʼasida Evropadan koʼchirib kelingan koʼplab joy 

nomlari uchraydi. 

2) Bir hududni ikkinchi hududga oʼxshatish natijasida kelib chiqqan nomlar. 

Masalan, Venesuela mamlakatining nomi «kichik Venetsiya» maʼnosini anglatadi. 

13. Xato nomlar. Dunyo xaritasida mazmuniga mos kelmaydigan haqiqatga 

asoslanmagan geografik nomlar ham uchrab turadi. Masalan, Tinch okeanining nomi 

xatodir. Nomi «Tinch» boʼlgani bilan oʼzi juda katta toʼlqinlar, boʼronlar makoni. 

Osiyo deb dastlab Oʼrta yer dengizining sharqiy sohillari tushunilgan. Bu nom asta–

sekin umumlashib, Yaponiyagacha tarqalgan, Osiyo deganlarida asos bor. Osiyo 

«asu», «kun chiqar»-degan soʼz. 

14. Yangi zamon nomlari. Bunday nomlar dastlab sobiq Sovet ittifoqida, 

boshqa sotsialistik va ozodlkkka erishgan mamlakatlarda vujudga kelgan. Oktabr 

toʼntarishidan soʼng K.Marks, F.Engels, V.I.Lenin, kommunistik partiya va sovet 

davlatining atoqli arboblari, inqilob, fuqarolar va II jahon urushlari qahramonlari, 

atoqli olimlar, adiblar (Аl Xorazmiy, Beruniy, Ibn Sino, Ulugʼbek, Navoiy, 

Lomonosov, Pushkin, Furqat, Hamza va boshqalar) nomlari bilan geografik 

obʼektlar atalgan edi.  

Oʼzbekiston mustaqillikka erishganidan soʼng, sobiq Sovet davrida qoʼyilgan 

koʼplab nomlar oʼzgartirildi va milliy gʼoya, mafkura hamda urf-odatlar, anʼanlar va 

qadriyatlarga mos nomlar qoʼyildi.  

Xulosa o’rnida shuni aytish mumkinki: oʼz navbatida toponimlar tarix uchun 

ham bebaho manbadir. Geografik nomlar uzoq muddatli boʼlib, maʼlum hududdagi 

u yoki bu xalqning tili haqida guvohlik beradi. Nomlar maʼlum bir aholining 

hamjihatligi yoki tarqoqligiga ham bogʼliqdir. Ibtidoiy jamoa tuzumi davrida nomlar 

juda kam boʼlgan, keyinchalik aholi paydo boʼlib, qoʼyilgan nomlar ham koʼp vaqtlar 

oʼtishi bilan boshqa nomlarga oʼzgartirilib yuborilgan yoki butunlay yoʼq boʼlib 

ketgan. Yozma manbalardagi toponimikaga oid maʼlumotlar tahlil qilinganda buni 

yaqqol koʼrish mumkin. Bu voqeani hozirgi vaqtda ham aniq koʼrishimiz mumkin. 

Аyrim qishloq va shaharlarning eski nomlari oʼrniga yangi nomlar qoʼyiladi, bu eski 

nom nima uchun yoʼqotildi-yu, nima uchun yangi nom qoʼyildi, buning sabablarini 

ham aniqlash mumkin. 

